Е К С П О З Е
ПРЕДЛОГ ЗАКОН ЗА ЗДОЛЖИТЕЛНИ НАФТЕНИ РЕЗЕРВИ
Задолжителните нафтени резерви во Република Макледонија, сметано од 2010 година, тековно се формираат врз основа на Законот за задолжителни резерви на нафта и нафтени деривати („Службен весник на Република Македонија“ број 84/08, 35/11, 84/12 и 43/14). Во наведениот Закон, кој е донесен во 2008 година, извршено е транспонирање на Одлуката 68/414/ЕЕЗ и Директивите 73/238/ЕЕЗ и 2006/67/ЕЗ, кои ги обврзуваат земјите членки на ЕУ да одржуваат минимум залихи на сурова нафта и/или нафтени производи.

Согласно фактот дека Советот на ЕУ на 14.09.2009 година донесе нова Директива 2009/119/ЕУ, за чување и одржување на минимум залихи на нафтени производи, со која заклучно со 31 декември 2012 година се укинуваат претходната Одлука и Директивите за нафтени резерви, се наметна потребата за транспонирање на оваа нова Директива во македонското законодавство со цел да се изврши усогласување на македонското со законодавството на ЕУ во поглавјето 3.15. „Енергетика“ - 3.15.1. „Сигурност во снабдувањето“ како битна претпоставка во процесот на пристапување на Република Македонија кон Европската Унија.
Со оглед дека снабдувањето со сурова нафта и нафтени производи во Европската Унија останува особено важно прашање заради зголемената концентрација на производство на сурова нафта, намалувањето на нафтените резерви и зголемената потрошувачка на нафтени производи во светски рамки, кои придонесуваат за зголемен ризик од настанување на тешкотии при снабдувањето, Унијата настојува да воспостави интегрирана политика за енергија, комбинирајќи активности на европско ниво и на ниво на земји-членки. 
Имајќи го предвид горенаведеното од особена важност е да се обезбеди поголемо зближување на македонските стандари и политики со стандардите кои се обезбедени со постојните механизми за чување на задолжителни нафтени резерви во земјите-членки на ЕУ, со крајна цел зајакнување на сигурноста на снабдувањето на пазарот со нафтени производи.

Целта на предложениот закон е обезбедување на механизми и услови за одржување на високо ниво на безбедност на снабдувањето со нафтени деривати во Република Македонија и во Европска унија во целина, преку сигурни и транспарентни механизми кои се засноваат на солидарност на земјите-членки.
Согласно фактот дека е потребно задолжителните нафтени резерви да се стават на располагање доколку се појават тешкотии при снабдувањето со нафтени деривати на пазарот, предложеното законско решение треба да овозможи задолжителните нафтени резерви да се формираат на начин кој ќе овозможи државата да има овластување и капацитет да ја контролира нивната употреба на начин што ќе овозможи истите да бидат на располагање во состојби и во  региони каде се најпотребни. 
Предложениот законски текст нема финансиски последици врз буџетот и другите јавни финансиски средства, а потребните финансиски средства за негово спроведување ќе се обезбедуваат постапно на годишно ниво од уплата на надоместокот за задолжителни нафтени резерви кој беше воведен со важечкиот Закон за задолжителни резерви на нафта и нафтени деривати, а истиот се применува од 24. ноември 2009 година. 
Содржината на Предлог законот за задолжителни нафтени резерви е дадена во 56 члена кои се распоредени во десет глави.
           Во предложениот Закон за задолжителни нафтени резерви извршено е делумно транспонирање на Директивата 2009/119/ЕУ, со оглед дека истата се однесува на земјите членки на ЕУ па одделни одредби во целост или делумно не се применливи за Република Македонија во оваа фаза, а дел од одредбите се однесуваат на прашања кои се во надлежност на меѓународни институции кон кои Република Македонија сеуште не пристапила или се однесуваат на меѓународни договори кои не се ратификувани во Република Македонија. Потполната усогласеност ќе се постигне со пристапувањето на Република Македонија кон Европската Унија.

